
BO‘LAJAK O‘QITUVCHILARDA 
MULOQOT MADANIYATINI 

SHAKLLANTIRISH MEZONLARI

Mirsagatova Nargiza Sayfullayevna
Oriental universiteti uzluksiz ta’lim pedagogikasi kafedrasi

katta o‘qituvchisi

Annotatsiya: Maqolada bo‘lajak o‘qituvchilarda muloqot madaniyatini shakllantirish mezonlari yoritilgan. Shuningdek, 
kasbiy faoliyatning noyob fazilati bo‘lmish pedagogik muloqot madaniyatiga amal qiladigan bo‘lajak o‘qituvchining xusu-
siyatlari haqida fikr-mulohazalar bildirilgan.

Kalit so‘zlar: kasbiy faoliyat, muloqot, madaniyat, pedagogik faoliyat.
Abstract: The article highlights the criteria for developing communication culture in future teachers. It also presents 
reflections on the characteristics of future teachers who adhere to pedagogical communication culture, which is consi
dered a unique quality of professional activity.

Key words: professional activity, communication, culture, pedagogical activity.
Аннотация: В статье освещаются критерии формирования культуры общения у будущих учителей. Также пред-
ставлены размышления о характеристиках будущего учителя, который придерживается культуры педагогического 
общения, являющейся важным и уникальным качеством профессиональной деятельности.

Ключевые слова: профессиональная деятельность, общение, культура, педагогическая деятельность.

KIRISH
O‘qituvchi muloqot madaniyati asosida faoliyat olib borgan taqdirda ham, o‘quvchilar jamoasi orasida turli 

tushunmovchiliklar va ziddiyatlarning paydo bo‘lishi tabiiy holdir. Har qanday tajribali o‘qituvchining pedagogik 
muloqoti jarayonida o‘ziga xos qiyinchiliklar yuzaga keladi. O‘quvchilar jamoasida sodir bo‘ladigan har qanday 
pedagogik vaziyatga javobgar shaxs o‘qituvchidir. Bu barcha davrlardagi pedagogik faoliyatda namoyon 
bo‘ladigan tipik hodisadir. Ayniqsa, ushbu holat endigina o‘z faoliyatini boshlagan yosh o‘qituvchilarning peda-
gogik faoliyatida muammoli vaziyatlarni paydo qiladi. Yosh o‘qituvchilarning o‘quvchilar bilan olib boradigan 
ta’lim-tarbiyaviy faoliyatini doimiy nazorat qilish, ularga to‘g‘ri yo‘nalish berish barcha o‘quv muassasalari peda-
gogik jamoatchiligiga, ustoz o‘qituvchilar zimmasiga yuklatilishi lozim. 

Pedagogik faoliyatda xato va kamchiliklarga yo‘l qo‘yadigan o‘qituvchining yoshiga va ish tajribasi ko‘la-
miga o‘quvchilar, odatda, hech qachon e’tibor bermaydilar. O‘qituvchi o‘quvchilar bilan muloqot jarayonida yuz 
berishi mumkin bo‘lgan turli ziddiyatli vaziyatlarni tezda bartaraf etishi uchun, avvalo, o‘z iqtidoriga, pedagogik 
mahoratiga tayanishi kerak. Pedagogik muloqot asosida erishiladigan yutuqlar o‘qituvchining ijodiy mehnati 
mahsulidir. Ushbu mehnatning salbiy va ijobiy tomonlari bo‘lishi shubhasiz. Har bir vaziyatni oqilona baholash, 
uni to‘g‘ri rejalashtirish, tarbiyaviy darslarda aql-idrok bilan muloqotni tashkil etish zarur.

O‘qituvchi bilan o‘quvchilarning muloqotda bir-birlarini o‘zaro tushunmasliklari, muloqot vositalarining 
qashshoqligi, har bir o‘quvchining ruhiyatiga qarab muomala qilinmasligi, barchaga bir xil majburiy itoat-
korlik munosabati, o‘quvchilarni tor doiradagi intizomga chaqiruvchi, emotsional jihatdan salbiy tus berilgan 
buyruq shaklidagi muloqot doimiy ziddiyatlarni keltirib chiqaradi. Pedagogik muloqot usullari ustida ishlashning 
asoslangan tizimini tuzish uchun har bir o‘qituvchi o‘zining muammolaridan, yo‘l qo‘yilgan kamchiliklaridan kelib 
chiqib, qiyinchiliklarni tahlil qilish orqali ularni bartaraf etishi lozim. O‘qituvchi kasbiy faoliyatida muloqot madani-
yatini shakllantirish muammosi kishilik jamiyatining ehtiyojlari va talablaridan kelib chiqqan holda hal qilinadi. 
Muloqot madaniyatining tarbiyalovchi imkoniyatlarini ro‘yobga chiqarish ko‘p jihatdan o‘qituvchining shaxsiy 
sifatlari bilan belgilanishini ta’kidlab o‘tish lozim. 



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

486

2026-yil, mart, 3(2)-son

Pedagogik muloqot madaniyatining har jihatdan to‘g‘ri tanlangan, o‘qituvchining ma’naviy saviyasi va 
betakror xususiyatlariga muvofiq keluvchi uslubi quyidagi vazifalar majmuini hal qilishga yordam beradi:

•	 birinchidan, muloqotda har bir o‘quvchiga alohida e’tibor va dilkashlik sinf jamoasi bilan umumiy muloqot 
jarayonini soddalashtiradi, o‘qituvchining erkin pedagogik faoliyati uchun zamin tayyorlaydi, ziddiyatli vazi-
yatlarni oson hal qiladi;

•	 ikkinchidan, har bir o‘quvchi bilan o‘zaro munosabatni erkin muloqot asosida tashkil qilish, ularning yosh 
xususiyatlariga monand pedagogik va psixologik muloqot uslublarini tanlash, uning ruhiyatini bilishga, ichki 
dunyosiga “kirib borish”ga yo‘l ochadi;

•	 uchinchidan, pedagogik muloqotda o‘qituvchining ma’naviy-axloqiy normalari muvaffaqiyatlar kaliti bo‘lib, 
ta’lim-tarbiya samaradorligini oshiradi, muloqotning barcha bosqichlarida o‘qituvchining o‘z faoliyatidan 
qoniqish hissini va xotirjamligini ta’minlaydi.

MAVZUGA OID ADABIYOTLAR SHARHI
Ajdodlarimizning madaniy va ma’naviy merosi, ular yaratgan so‘z, xalq tilining tuganmas boyligi yosh 

avlodni tarbiyalashda muhim ahamiyat kasb etadi. Bu o‘rinda Abu Nasr Forobiy, Abu Abdulloh al-Xorazmiy, 
Yusuf Xos Hojib, Ahmad Yugnakiy, Xisrav Dehlaviy, Abu Hamid G‘azzoliy, Kaykovus, Shayx Sa’diy, Alisher 
Navoiy, Zahiriddin Muhammad Bobur va boshqa Sharq hamda G‘arb donishmandlarining boy meroslarida 
farzandlarni tarbiyalash va kamolotga yetkazish asosiy muammo sifatida targ‘ib qilingan. 

Ular so‘zni va nutqni ta’lim-tarbiyada ilohiy ne’mat va hikmat deb bilishgan hamda har bir so‘zning o‘z o‘rni 
va ahamiyati borligini, tarbiyada so‘zdan kuchliroq va qudratliroq narsa yo‘qligini, tilga e’tibor – elga e’tibor 
ekanligini, so‘z sehri mo‘jizalar yarata olishini ta’kidlab kelganlar. O‘qituvchining til boyligi va notiqlik san’ati 
barcha zamonlarda yonma-yon yashab kelgan. Uning his-tuyg‘usi, intilishlari, iroda va e’tiqodi nutqida aks 
etadi.

TADQIQOT METODOLOGIYASI
Kasbiy faoliyatning noyob fazilati bo‘lmish pedagogik muloqot madaniyatiga amal qiladigan yosh o‘qituvchi 

quyidagi xususiyatlarni o‘zida mujassamlashtirishi lozim:

•	 mamlakatimizning ijtimoiy-siyosiy talablari va ehtiyojlariga mos, yuksak ma’naviyat darajasidagi qarash-
larga ega, kuchli va barqaror e’tiqodli, davlatimiz ideallari, milliy g‘oya va istiqlol mafkurasiga sodiq, vatan-
parvar, fidoyilik tuyg‘ulari shakllangan ijtimoiy-siyosiy faol shaxs bo‘lishi;

•	 o‘quvchilarga samimiy mehr-muhabbat bilan yondashishi, ularning har qanday ehtiyojlari, qiziqishlari, 
xatti-harakatlari motivlarini, xulq-atvorini tushunish ko‘nikma va malakasining shakllanganligi;

•	 jamiyatda ro‘y berayotgan hodisalar, jahonda yuz berayotgan voqealar, tabiatga, borliqqa, shaxslararo, 
guruhlararo, millatlararo munosabatlarga nisbatan pedagogik kuzatuvchanlik, yangilikka va ijodiy izla
nishga nisbatan intilish qobiliyatining mavjudligi;

•	 pedagogik faoliyatning barcha jabhalarida odamlarning xatti-harakatlari va munosabatlaridagi xususi-
yatlarni oqilona tushunish, o‘z faoliyatiga nisbatan refleksiv munosabatni tarkib toptirish;

•	 har qanday favqulodda vaziyatlarga, jamiyatda ro‘y berayotgan yangiliklarga, iqtisodiy o‘zgarishlarga 
aql-idrok bilan munosabatda bo‘lish, o‘z oldiga to‘g‘ri maqsad qo‘ya olish, reja tuzish, bevosita nazorat 
qilish, boshqarish va o‘z imkoniyatlarini namoyon eta olish;

•	 pedagogik faoliyatda, jamoatchilik tizimida, muvaqqat guruhiy munosabatlarda, ommaviy harakatlarda 
tashkilotchilik va boshqaruvchanlik qobiliyatini namoyish etishi;

•	 dunyoqarashi va tafakkur ko‘lamining kengligi, dunyoviy bilimlarni bilishga nisbatan qiziqishining serqir-
raligi, ilmiy izlanishlarga moyilligi, muayyan ilmiy salohiyat va pedagogik mahorat darajasini muntazam 
oshirib borishi;

•	 o‘quvchilar bilan muloqotda layoqatliligi, nutq madaniyatining mantiqan ixcham, ma’noli, ta’sirchan kuchga 
egaligi, psixologik ta’sir o‘tkazish uslublari bilan qurollanganligi.

Har bir bo‘lajak o‘qituvchi uchun o‘quvchilarga to‘g‘ri, omilkor axborot uzatish va suhbatdoshini ishon-
tira olishi kasbiy zaruriyat hisoblanadi. Bunda o‘qituvchining muloqot madaniyati, ma’naviy olamining kengligi 

muhim ahamiyatga ega. O‘qituvchilarning pedagogik faoliyati uzluksizdir, u pedagogik muloqot madaniyatini 
muntazam shakllantirib borishda quyidagi yo‘nalishlarga e’tibor berishi lozim:

1)	 yuksak pedagogik faoliyat nuqtayi nazaridan o‘z-o‘zini anglashi, ya’ni muomalada o‘zining o‘zaro fikr 
almashishga doir sifatlarini, ijobiy va zaif tomonlarini bilishi va shu asosda o‘zaro fikr almashish yo‘li bilan 
o‘z-o‘zini tarbiyalashi;

2)	 kishilar bilan o‘zaro munosabatda kommunikativ iqtidorini shakllantirib borishi, muloqot asosida to‘g‘ri 
bashorat qilish sezgilarini mashq qildirishi, muloqotda o‘zining ideal tasavvurlarini, imkoniyatlarini bosh-
qalar – o‘qituvchilar jamoasi, o‘quvchilar, ota-onalar – qanday baholashi haqidagi refleksiv tasavvurlarini 
tahlil qilishi;

3)	 o‘zida muosharat odobining muhim xususiyatlarini rivojlantirish yuzasidan ixtisoslashtirilgan mashqlar 
asosida ishlashi;

4)	 o‘quvchilar va ota-onalar bilan tarbiyaviy maqsadlarga qaratilgan turli jamoat ishlarini olib borishi, bunda 
o‘zaro fikr almashish asosida pedagogik tashkilotchilik qobiliyatini takomillashtirib borishi;

5)	 muloqot jarayonida paydo bo‘ladigan salbiy ta’sirlarni yengish ko‘nikmalarini shakllantirishi, dilkashlik va 
xushmuomalalikni rivojlantiradigan vaziyatlar tizimini yaratishi.

TAHLIL VA NATIJALAR
O‘quvchilar bilan muloqot qilish madaniyatining individual-shaxsiy xususiyatlarini o‘rganish o‘qituvchidan 

o‘quvchilar shaxsiy xususiyatlarini mustaqil tahlil qilishni, ularning ichki imkoniyatlariga har tomonlama tavsif 
berishni va o‘z muloqot madaniyatini to‘g‘ri tashkil etishni talab etadi. Shaxsiy muloqotda ro‘y beradigan 
kamchiliklarni darhol bartaraf etish esa kamchiliklarga barham berish choralarini zudlik bilan izlab topish, har 
qanday vaziyatda o‘quvchilarga qo‘pollik qilmaslik va o‘quvchi shaxsini mensimaslik kabi salbiy holatlarni 
bartaraf etishni taqozo qiladi. O‘qituvchi o‘zi uchun muloqot madaniyatining eng qulay bo‘lgan uslublarini tanlab 
olishi, pedagogik faoliyatiga monand muloqot madaniyati modelini ishlab chiqishi, o‘z-o‘zini kuzatish orqali 
muloqotdagi yutuq va kamchiliklarini muntazam taqqoslab borishi hamda muloqotda milliy ma’naviyatimiz, 
urf-odat va an’analarimiz imkoniyatlaridan doimiy foydalanishi zarur. Muloqot madaniyatida pedagogik faoliyat 
qonuniyatlaridan chetga chiqmaslik, har bir o‘quvchining individual xususiyatlariga mos muloqot tizimini ishlab 
chiqish, muloqotning tarbiyaviy ta’siri va samarasini e’tirof etish hamda muloqot madaniyati asosida pedagogik 
mahoratni namoyish etish muhim ahamiyat kasb etadi. 

Pedagogik faoliyatni endigina boshlayotgan yosh o‘qituvchilar o‘z kasbiy mahoratlarini oshirish maqsadida 
o‘quvchilar bilan muloqot madaniyatini shakllantirish ustida muntazam ish olib borishlari zarur. Ta’lim-tarbiyaviy 
jarayonni tashkil etishda pedagogik muloqot madaniyati o‘qituvchi va o‘quvchilarning bevosita o‘zaro munosa
batini ma’lum bir maqsad sari hamjihatlikka yo‘naltiruvchi kuchdir. Bu o‘rinda o‘qituvchi o‘z ilk tarbiyaviy faoli-
yatidan boshlab muloqot madaniyatiga rioya qilishi, o‘qituvchi va o‘quvchilar jamoasi bilan har kungi muomalani 
vaziyatga qarab rejalashtirishi, har bir harakat va so‘z ohangiga e’tibor berishi, an’anaviy muloqotning eng 
yaxshi xususiyatlarini o‘zlashtirishi lozim. Muloqot asosida sinf jamoasidagi turli vaziyatlarni qayd etish, o‘quv
chilar xatti-harakatining oldingi holati bilan tarbiyaviy faoliyatdan keyingi holatini qiyoslab chiqib baho berish, 
o‘z muloqot uslubi natijalarini tanqidiy nuqtayi nazardan tahlil qilib, kamchiliklarni uzluksiz bartaraf etib borish, 
zarur so‘z, ovozdagi yoqimli ohang va xulq-atvorni vujudga keltirish muhimdir. Pedagogik muloqot madani-
yatining samarali kechishi uchun uning shart-sharoitlarini bilib olishning o‘zi kifoya qilmaydi, balki o‘quvchilar 
bilan o‘zaro muomalaning “ustoz-shogird” an’analariga xos boshlanishi va o‘zaro fikr almashish asosida muhim 
vazifalarni hal qilish bilan muomala obyektining diqqatini o‘ziga jalb qilish ham zarurdir. 

Muloqot obyekti, ya’ni o‘quvchining diqqatini o‘ziga jalb qilish deganda o‘qituvchining o‘z xushmuomalaligi, 
madaniyati, go‘zal xulqi, muloqotda o‘quvchilar qalbiga yo‘l topa olishi bilan o‘z mahoratini namoyish qilib, 
muloqot madaniyatining tashkiliy shakllariga ijtimoiy-psixologik negizni asos qilib olishi tushuniladi. Ko‘rsatib 
o‘tilgan vaziyatlar asosida pedagogik ta’sir ko‘rsatish uchun o‘qituvchining pedagogik muloqot madaniyatiga, 
etikasi va odob-axloqiga, dilkashligiga, muosharat odobiga alohida talablar qo‘yiladi. Ushbu fazilatlar o‘qituv-
chining sinf jamoasida, ota-onalar bilan muloqot qila bilishida, o‘quvchilar bilan aniq maqsadni ko‘zlagan holda 
tarbiyaviy faoliyatni tashkil etishida va ularni boshqara olishida muvaffaqiyatlar garovidir. 

Har bir bo‘lajak o‘qituvchi uchun o‘quvchilarga to‘g‘ri, omilkor axborot uzatish va suhbatdoshini ishontira olish 
kasbiy zaruriyat hisoblanadi. Bunda o‘qituvchining muloqot madaniyati va ma’naviy olamining kengligi muhim 
ahamiyatga ega. O‘qituvchining pedagogik faoliyati uzluksiz bo‘lgani sababli, u pedagogik muloqot madaniya-
tini muntazam shakllantirib borishda o‘z-o‘zini anglash, kommunikativ iqtidorini rivojlantirish, muosharat odobi 
xususiyatlarini takomillashtirish, o‘quvchilar va ota-onalar bilan tarbiyaviy maqsadlarga qaratilgan jamoat ishla-

rini olib borish hamda muloqot jarayonida paydo bo‘ladigan salbiy holatlarni yengish ko‘nikmalarini shakllanti
rishga alohida e’tibor qaratishi lozim. O‘qituvchi muloqot madaniyati asosida faoliyat olib borgan taqdirda ham, 
o‘quvchilar jamoasi orasida turli tushunmovchiliklar va ziddiyatlarning paydo bo‘lishi tabiiy hol bo‘lib qoladi. Har 
qanday tajribali o‘qituvchining pedagogik muloqoti jarayonida o‘ziga xos qiyinchiliklar yuzaga keladi. O‘quvchilar 
jamoasida sodir bo‘ladigan har qanday pedagogik vaziyatga javobgar shaxs o‘qituvchidir. Ayniqsa, ushbu holat 
endigina o‘z faoliyatini boshlagan yosh o‘qituvchilarning pedagogik faoliyatida muammoli vaziyatlarni paydo 
qiladi. 

Yosh o‘qituvchilarning o‘quvchilar bilan olib boradigan ta’lim-tarbiyaviy faoliyatini doimiy nazorat qilish, 
ularga to‘g‘ri yo‘nalish berish barcha o‘quv muassasalari pedagogik jamoatchiligiga va ustoz o‘qituvchilar 
zimmasiga yuklatilishi lozim. Muloqotga ayrim o‘quvchilarning subyektiv qarashlarini aniqlash, shu o‘quvchi 
bilan muloqotni oqilona hal qilish uchun zarur bo‘lgan vazifalarni belgilash, uning xulqini tuzatish yoki unda 
ishonch kayfiyatini yaratish talab etiladi. Mazkur vaziyatlarda o‘zaro harakatlarning tizimli vositalari majmuasi 
muloqot jarayonida tarbiyalanuvchi obyektning javob harakati imkoniyatlarini oldindan ko‘ra bilish, obyektda 
psixologik to‘siq va salbiy qarashlarni keltirib chiqaruvchi omillarni aniqlash, vaziyatning o‘zgarishiga qarab 
foydalanish mumkin bo‘lgan muloqotning bir nechta modeliga ega bo‘lish, o‘quvchilar jamoasi fikrlarini tinglash, 
ularning mulohazalariga qo‘shilish, ularga hamdardlik ko‘nikmasini rivojlantirib borish, o‘zaro muloqot natijala-
rini baholash va erishilgan yutuqlar hamda kamchiliklarni pedagogik-psixologik vositalar asosida taqqoslashdan 
iborat bo‘ladi.

Pedagogik faoliyat va pedagogik muloqot xarakteri o‘qituvchining shaxsi, uning qarashlari, nuqtayi nazarlari 
va xulqida namoyon bo‘ladigan g‘oyaviy-siyosiy saviyasi, professional tayyorgarligi va bilishga intilishi bilan 
uzviy bog‘liqdir. Shu sababli o‘qituvchi shaxsining professional jihatlarini, o‘z-o‘zini tarbiyalash yo‘llarini, o‘z sifat 
va hissiyotlarini, shuningdek, pedagogik faoliyat va muloqotlarining barqaror xususiyatlarini muntazam tahlil 
qilish o‘qituvchining kasbiy kamolotida muhim omil bo‘lib xizmat qiladi.

XULOSA VA TAKLIFLAR
O‘quvchining o‘qituvchi shaxsi haqidagi qarashlari, uning xatti-harakati, pedagog mahorati uning ma’naviy 

madaniyatiga mos kelmasa, yaxlit pedagogik jarayonni mukammal tashkil etish ham ijobiy natijalar bermaydi. 
O‘qituvchi subyekti bilan o‘quvchi obyekti o‘rtasidagi qattiq avtoritar intizom ham o‘zaro muloqot madaniyatiga 
salbiy ta’sir etadi, natijada o‘qituvchining ichki hissiyoti hamda shaxsiy fazilatlari rivojlanmaydi. Pedagogik 
muloqot madaniyati o‘qituvchi faoliyatini muvaffaqiyatga yo‘naltiruvchi eng muhim vosita bo‘lib, bunda o‘qituv-
chining muhim fazilati uning muloqot madaniyatiga asoslangan muomalasidir.

Pedagogik muomalada bo‘lajak o‘qituvchi quyidagi faoliyatga qat’iy amal qilishi lozim:

•	 o‘qituvchida tarbiyalash mahoratining shakllanganligi, uning tarbiyaviy jarayonga oid so‘z va ohangni 
tanlay bilishi va ta’sir o‘tkaza olishi;

•	 muomala obyekti bo‘lmish o‘quvchilar diqqatini jalb qiluvchi nutq, pauza, harakat, imo-ishoralarni o‘z o‘rnida 
ishlatishi, tarbiyaviy ta’sirni bilishi;

•	 o‘quvchilarning ichki ruhiyatini, psixologik xususiyatlarini bilgan holda muomalaga jalb etishi, darsni bosh-
lashdan oldin o‘quvchilarni ta’lim va tarbiyaviy muloqotga tayyorlashi;

•	 o‘quvchilarga og‘zaki o‘zaro ta’sir ko‘rsatishning tarbiyaviy usullarini bilishi.

O‘qituvchining nutqi ravon, o‘quvchilar ongiga ijobiy ta’sir qiladigan bo‘lishi zarur. Nihoyat, o‘qituvchining 
o‘quvchilar bilan kundalik muomalasi shunga olib keladiki, u o‘quvchilarning xatti-harakatlaridagi chuqur ma’no 
va haqiqiy sabablarni turli vaziyatlarda payqab oladi, buning uchun namuna sifatida uning o‘zi tez-tez qayd 
qilgan dalillardan va o‘quvchilarning xulq-atvor usullaridan foydalanadi. 

O‘qituvchining o‘quvchilar bilan muomalasi tarbiyani boshqarish vositasi sifatida qaralib, birlashtiruvchi 
hamda o‘rnini to‘ldiruvchi vazifasini bajaradi. Muomala o‘zaro munosabatlar doirasida sodir bo‘ladi. Boshqarish 
vositasi bo‘lgan muomala pedagogik faoliyatdan oldin sodir bo‘ladi. Pedagogik muloqot o‘qituvchining peda-
gogik faoliyatida o‘zaro axborot almashish jarayoni vazifasini bajaradi. O‘qituvchi o‘quvchilar bilan muloqot 
jarayonida bevosita o‘z tarbiyalanuvchilari, umuman o‘quvchilar jamoasi haqida, unda ro‘y berayotgan turli ichki 
hodisalar haqida g‘oyat xilma-xil axborotlarga ega bo‘ladi va o‘zining kelgusi ta’lim-tarbiyaviy rejalarini hamda 
pedagogik faoliyatini belgilaydi. Shu bilan birga, o‘qituvchi muloqot asosida o‘z tarbiyalanuvchilariga ma’lum 
bir maqsadga qaratilgan axborotlar tizimini ma’lum qiladi. Bunda o‘qituvchi tomonidan yo‘l qo‘yiladigan arzimas 
bir xatolik, adolatsizlik, qo‘pollik o‘quvchilar bilan o‘zaro muloqot madaniyatining buzilishiga sabab bo‘ladi va 
tuzatib bo‘lmaydigan og‘ir oqibatlarga olib kelishi mumkin.

O‘qituvchining o‘quvchilar bilan o‘zaro muloqot madaniyatiga erishishi natijasida quyidagi holatlar paydo 
bo‘ladi: pedagogik muloqot orqali o‘qituvchi tarbiyalanuvchi obyekt bilan o‘ziga xos muomala muhitini yaratadi. 
Bunday muhitda o‘qituvchi o‘zining psixologik, mimik, pantomimik, notiqlik san’ati, ta’sir o‘tkazish kabi qobili-
yatlar tizimini namoyish etadi; o‘qituvchining shirinsuxanligi, ochiq chehrali bo‘lishi, samimiy muomalasi mulo-
qotda ijobiy natijalarga erishish kalitidir; o‘quvchilar jamoasi bilan muomalada o‘qituvchining doimo psixologik 
bilimlarga tayanishi ta’lim-tarbiyaviy faoliyatda bir xil muvozanatni saqlaydi; o‘qituvchi o‘quvchilar jamoasi bilan 
o‘zaro muloqotga kirishar ekan, yaxshi muomalasi bilan ular hissiyotida yashiringan eng nozik qatlamlarni ham 
anglab olishga qodir bo‘ladi. Mukammal shakllangan pedagogik muloqot madaniyati asosida obyekt va subyek-
tning ichki hissiyoti bilan ular harakatlarining uyg‘unlashuvi sodir bo‘ladi. 

Ushbu o‘zaro uyg‘unlashuvni yuzaga keltiradigan muomalaning asosiy bog‘lovchisi so‘zdir. So‘z mazmunan 
o‘qituvchining nutqida, ma’ruzasida, dialog, monolog va deklamatsiyalarida o‘z ifodasini topadi. Pedagogik 
muloqot madaniyati vositasida o‘qituvchi har qanday axborotni qarab chiqar ekan, o‘quvchilarning shaxsi va 
psixologik xususiyati haqidagi axborotlarning muhimligini alohida e’tiborga olishi lozim. Pedagogik muloqot 
madaniyati o‘qituvchini g‘oyat xilma-xil sharoit va ko‘rinishlarga moslashishiga imkoniyat yaratadi. Bular sirtdan 
qaraganda unchalik ahamiyatli bo‘lmasa-da, o‘quvchilar ichki dunyosida sodir bo‘layotgan, ularni tushunish 
uchun juda muhim bo‘lgan zarur ichki jarayonlar ko‘rinishlarining alomatlarini bilib, ta’lim-tarbiyaviy faoliyat olib 
boradi. 

O‘qituvchi o‘quvchilarning ichki dunyosini tushunib, muloqotga kirishishi lozim. O‘qituvchining muloqot 
madaniyati asosida gapiradigan har bir so‘zi, fikri, turli hodisa va jarayonlar o‘quvchilar tomonidan har xil ko‘ri
nishda tushuniladi. Bu o‘quvchining fikr-mulohazasiga, ichki dunyosining teranligiga, tafakkuri va dunyoqara
shining kengligiga bog‘liq bo‘lib, bunda o‘qituvchi mahoratining uchta jihatiga alohida e’tibor qaratiladi:

•	 hayotiy tajribasi;

•	 pedagogik faoliyat jarayonida egallagan ko‘nikma va malakasi;

•	 muayyan o‘quvchilar jamoasi bilan muomalada bo‘lish tajribasi.

Foydalanilgan adabiyotlar ro‘yxati:
1.	 O‘zbekiston Respublikasi Konstitutsiyasi. – Toshkent: O‘zbekiston nashriyoti, 2017-yil. 
2.	 O‘zbekiston Respublikasining “Ta’lim to‘g‘risida”gi Qonuni.2020-yil. https://lex.uz/docs/-5013007 
3.	 O‘zbekiston Respublikasi Prezidentining 28.01.2022-yildagi PF-60-son Farmoni, “2022-2026-yillarga mo‘ljallangan 

Yangi O‘zbekistonning Taraqqiyot strategiyasi”. https://lex.uz/docs/-5841063 
4.	 Sh. Mirziyoyev. Milliy taraqqiyot yo‘limizni qat’iyat bilan davom ettirib, yangi bosqichga ko‘taramiz. – Toshkent: O‘zbe

kiston nashriyoti, 2018. 
5.	 Abu Nasr Forobiy. Fozil odamlar shahri. – Toshkent: A. Qodiriy nomidagi Xalq merosi nashriyoti, 1993. – 222 b. 
6.	 Pedagogika nazariyasi va tarixi / R. Mavlonova va boshqalar. – Toshkent: Fan va texnologiya, 2010. 

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

